Scumond da publicaziun fin:

gievgia, ils 12 d'october 2006, 11.00

Communicaziun a las medias davart il preventiv 2007 dal chantun Grischun

Las finanzas dal chantun èn sa stabilisadas

Il preventiv da l'onn 2007 mussa – sco quel da l'onn current 2006 – in resultat positiv. Ils retgavs totals surpassan las expensas currentas per 35.6 milliuns francs (preventiv da l'onn precedent 45.6 milliuns francs). En quellas èn cuntegnidas grevezzas extra​ordinarias pervia da projects innovativs (27.5 milliuns francs) sco er pervia da mi​da​das (limitaziuns confurmas a la perioda) en reguard a l'introducziun da la nova guli​vaziun da finanzas tranter la confederaziun ed ils chantuns (NGF) l'onn 2008 (15.4 milliuns francs). 
Planisadas èn investiziuns nettas da 202.3 milliuns francs (onn precedent 172.2 mil​liuns francs). Da quellas pertutgan 22 milliuns francs il project innovativ "reno​vaziun dal material rullant da la viafier retica".  Il quint da finanziaziun mussa in surpli da 13 milliuns francs (onn precedent 18.4 milliuns francs). Quai correspunda ad in grad d'atgna finanziaziun da 106.4% (onn precedent 110.7%). 
Bun resultat total

Il quint current dal preventiv 2007 serra cun in surpli dal retgav da 35.6 milliuns francs, e quai tar expensas da 2'286.9 milliuns francs e tar retgavs da 2'322.5 milliuns francs. Quest surpli correspunda ad 1,5% dals retgavs totals. Quest resultat sa chatta circa 10 milliuns francs sut quel dal preventiv da l'onn precedent. A quest bun resultat ha tranter auter er con​tribuì il fatg ch'il program da sanaziun è vegnì realisà consequentamain. El distgargia las finanzas chantunalas il quart onn, e quai cun in volumen da passa 100 milliuns francs. Las finanzas dal chantun sa chattan pia sin buna via. En vista a la revisiun previsa da la lescha da taglia che chaschuna al chantun perditas dal retgav da circa 90 milliuns francs a partir da l'onn 2009 è quest resultat positiv 2007 d'ina impurtanza speziala. 
Las expensas totalas creschan per 112.6 milliuns francs u per 5.2% visavi il preventiv da l'onn precedent. Ils custs da persunal creschan visavi il preventiv 2006 per circa 11.4 milliuns francs. Da quels pertutgan 4.1 milliuns francs la chareschia da probablamain 1.5% che sto vegnir gulivada. Las amortisaziuns s'augmentan per circa 23 milliuns francs; ellas cuntan​schan il stadi aut da 186.5 milliuns francs. Il motiv èn en emprima lingia contribuziuns d'in​vestiziun bler pli autas ch'èn vegnidas amortisadas e la midada da la tariffa d'amortisaziun per contribuziuns d'investiziun ch'è vegnida midada l'onn 2005 da 50% a 100%. In augment marcant per 36.5 milliuns francs sin 579.9 milliuns francs po puspè vegnir constatà tar contribuziuns chantunalas a terzas persunas. Bundant 19 milliuns francs da quels pon vegnir attribuids a limitaziuns unicas e confurmas a la perioda en connex cun l'introducziun da la nova gulivaziun da finanzas (NGF) ed a la midada a la nova lescha davart la furmaziun professiunala. Ultra da quai èn vegnidas pajadas contribuziuns cleramain pli grondas per il turissem (+4.5 milliuns francs, dals quals 3.5 milliuns francs pertutgan il project innovativ per promover las structuras turisticas), per las assicuranzas socialas e per il sustegn social (+5.4 milliuns francs) sco er per la furmaziun (+11.2 milliuns francs) e per il traffic public (+2 milliuns francs).
Il retgav total mussa in augment da 102.6 milliuns francs u da 4.6% visavi il preventiv 2006. Circa 33 milliuns francs da quest augment tutgan a las taglias chantunalas. Las taglias sin il gudogn e sin il chapital da persunas giuridicas vegn probablamain a s'augmentar per 28 milliuns francs. Perquai che la gulivaziun da la progressiun fraida ha consequenzas per il retgav da las taglias chantunalas 2006 – che vegnan taxadas e che ston vegnir pajadas l'onn 2007 – vegnan las taglias sin il gudogn e sin il chapital a sa midar mo minimalmain (+1.8 milliuns francs). In augment allegraivel datti puspè tar ils retgavs da facultad (+13.3 milliuns francs). Quest fatg po vegnir attribuì a la liquiditad meglierada, a tariffas da tschains in zic pli autas sco er ad entradas supplementaras che vegnan spetgadas da dividendas e da quotas da gudogn. Las parts dal chantun vi da las entradas federalas vegnan probablamain er a crescher per circa 23 milliuns francs. Da quels tutgan entradas supplementaras da 17 milliuns francs a la part da la gulivaziun da finanzas da las taglias federalas directas e 3 milliuns francs a la part da la taglia federala anticipada. Il motiv principal per quai po vegnir attribuì a la situaziun economica ch'è daventada meglra sco er a la forza finanziala dal chantun Grischun ch'è sa reducida. Perquai che las expensas per las prestaziuns supple​mentaras creschan e perquai che las prestaziuns per la finanziaziun speziala da las vias s'augmentan, s'augmentan er las contribuziuns federalas per passa 5 milliuns francs.
Grond volumen d'investiziun

Las expensas d'investiziun surpassan cun 409.8 milliuns francs las expensas dal preventiv 2006 per 37.3 milliuns francs u per 10%. Da l'autra vart s'augmentan las entradas d'inve​sti​ziun mo per 7.2 milliuns francs u per 3.6%. Da quai resultan investiziuns nettas che sur​passan cun 202.3 milliuns francs il resultat dal preventiv 2006 per 30.1 milliuns francs e las investiziuns nettas decisivas dal quint 2005 schizunt per 54 milliuns francs. 
Circa 10 milliuns francs dapli che l'onn precedent vegnan duvrads per sanar la scola chan​tunala. Perquai ch'il cussegl grond ha deliberà in credit d'impegn per il project innovativ "re​novar il material rullant da la viafier retica" en la sessiun da zercladur 2006, vegnan investids 22 milliuns francs en quest project l'onn 2007. Las contribuziuns d'investiziun dal chantun s'augmentan per 27.3 milliuns francs u per 30%. 
A quests custs supplementars stattan dentant er en fatscha distgargias pli grondas. Las ex​pensas per la construcziun da vias sa reduceschan tut en tut per circa 4.5 milliuns francs ed in emprest da daners pli grond ch'era cuntegnì en il preventiv da l'onn precedent, numnada​main in emprest per promover l'economia, croda davent en l'onn da rapport. 
Puspè in surpli da finanziaziun

Da la cumparegliaziun da la summa spetgada concernent ils meds finanziads sezs (atgna finanziaziun) da 215.3 milliuns francs e da las investiziuns nettas decisivas da 202.3 milliuns francs resulta in surpli da finanziaziun da 13 milliuns francs (preventiv da l'onn precedent: 18.4 milliuns francs) resp. in grad d'atgna finanziaziun da 106.4 % (onn precedent: 110.7 %). Grazia a quest resultat po la situaziun finanziala dal chantun vegnir meglierada e l'agen chapital po vegnir rinforzà vinavant.
Augment dal volumen da construcziun per las vias naziunalas

Il resultat total dal preventiv 2007 da la finanziaziun speziala "vias" serra cun in surpli da las expensas da 18 milliuns francs, quai visavi 15.6 milliuns francs en il preventiv da l'onn prece​dent e visavi 8.8 milliuns francs en il quint 2005.

Cun 393.5 milliuns francs èn las expensas totalas per la finanziaziun speziala "vias" per 3.9 milliuns francs sur il preventiv da l'onn precedent. La valur da cumparegliaziun dal quint 2005 vegn surpassada per 17.4 milliuns francs. 
Per construir vias principalas vegnan impundids 23 milliuns francs damain. En spezial ils svia​ments da Flem e da Claustra dovran main meds finanzials en lur fasa finala. Percunter èn planisads circa 18 milliuns francs dapli per la construcziun da las vias naziunalas, numna​damain per il sviament da Roveredo e per il sviament da Küblis. Questas investiziuns vegnan subvenziunadas per 92% da la confederaziun. 
Il mantegniment da la gronda rait da vias dal Grischun pretenda meds finan​zials supplemen-tars. Pervia da quai èn puspè previs dapli meds finanzials per mantegnair las vias chantunalas.
En cumparegliaziun cun il preventiv 2006 s'augmentan las entradas totalas dal quint da las vias minimalmain per 1.4 milliuns francs sin 375.5 milliuns francs. Sco consequenza dal transferiment dals meds finanzials da la construcziun al mantegniment sa reduceschan las contribuziuns da la confederaziun a la construcziun da vias chantunalas per 22.4 milliuns francs. Las contribuziuns federalas al quint da las vias che n'èn betg liadas ad in'ovra s'aug​mentan percunter per 5.7 milliuns francs sin 72.6 milliuns francs. Il volumen da cumplettaziun pli grond da las vias naziunalas chaschuna er 17.1 milliuns francs dapli contribuziuns fede​ralas.

